
HERRI LAN, GARRAIO ETA KOMUNIKAZIO DEPARTAMENTUA

Iruñeko Eskualdean AHTaren geltokia eraikitzeko proiektua enkantean jartze aldera Gobernu Zentralarekin izenpetuko duten protokoloa onartu du Gobernuak

Protokoloari jarraiki Iruñeko Eskualdeko trenbide begizta ezabatzeko proiektua ere idatziko dute, eta protokoloan aurreikusitako lanek 110 milioi euroko kostua izanen dute

Astelehena, 2009ko otsailaren 2a. Nafarroako Gobernuak Iruñeko Eskualdean trenbide sare berria eta geltoki berria eraikitzeko eta finantzatzeko proiektuak idazteko protokoloaren testua onartu du gaur goizeko bilkuran. Protokoloa Sustapen Ministerioarekin eta Trenbide Azpiegituren Administratzailearekin (ADIF) izenpetuko dute. 

Sustapen Ministerioak, Nafarroako Gobernuak eta Iruñeko Eskualdeko Abiadura Handiko Partzuergoak (proiektuaren garapena kudeatuko duen entitatea) testua ontza teman dute, eta beraz, Trenbide Azpiegituren Administratzaileak (ADIF) ontzat ematea baino ez da falta, protokoloa izenpetu ahal izateko. 

Protokoloa izenpetzen dutenean Udalaz gaindiko Eragina duen Plan Sektoriala (UEPS) abiatuko dute; hots, San Jorge auzoko geltokiaren ingurua (geltokia itxi ondoren) eta AHTaren geltoki berriaren ingurua (Iruñeak, Zizur Nagusiak eta Zizurrek bat egiten duten eremua) antolatzen dituen plana. 

Protokoloaren edukia
Protokoloan, erakunde bakoitzak bete beharreko klausulak bildu dituzte. Hala, Sustapen Ministerioak eraikuntza proiektuak idatzi eta onartuko ditu. ADIFek, berriz, protokoloan aurreikusitako lanak kontratatu, gauzatu eta zuzenduko ditu, eta gainera, Iruñeko Eskualdeko trenbide begiztako lursailak Iruñeko Eskualdeko Abiadura Handiko Partzuergoari emanen dizkio, trenbide sare berria eraiki ondoren zerbitzutik kanpo geldituko direlako. ADIFek, era berean, trenbide begiztako instalazioak eraisteagatik dagozkion kalte-ordainen eskubideak partzuergoari eman beharko dizkio. 
Nafarroako Gobernuari dagokionez, lanak egiteko eta trenbide instalazioak eraikitzeko beharrezkoak diren lursailak ADIFi emanen dizkio, doan. Era berean, Udalaz gaindiko Eragina duen Plan Sektorialaren esparrutik kanpo dauden lursailak (trenbide plataforma eraikitzeko beharrezkoak diren lursailak) desjabetzeko izapideak eginen ditu eta dagozkion kostuak ordainduko ditu. 

Aurreikuspenen arabera, lanek 110 milioi euroko kostua izanen dute, honela banatuta: 52,4 milioi euro, trenbide sare berriko plataformarako; 20,2 milioi euro, gainegiturarako eta trenbide instalazioak lehengoratzeko; 26 milioi euro, geltoki berriko eraikinerako; 3,9 milioi euro, zerbitzuak lehengoratzeko; eta 2,5 milioi euro, kalitate kontrolerako eta laguntza teknikorako. Gainera, beste 5 milioi euro erabiliko dituzte, trenbide berria eraikitzeko. 

Udalaz gaindiko Eragina duen Plan Sektoriala (UEPS)
Protokoloa izenpetzen dutenean Udalaz gaindiko Eragina duen Plan Sektoriala (UEPS) abiatuko dute. Hala, Iruñeko AHTaren geltoki berriko inguruaren garapena antolatuko dute eta Iruñearen hirigintza garapena nabarmen baldintzatzen duen industria kimiko bat (INQUINASA) beste leku batera eraman ahal izanen dute. Horrela bada, bizileku gisa eta hirugarren sektoreko jardueren ikuspuntutik garatzeko aukera asko dituen eremua sustatuko dute, eta gainera, Iruñeak, Zizur Nagusiak eta Zizurrek bat egiten duten eremuak errepide bidezko komunikazioen arloan dituen gabeziak konponduko dituzte. 
Planari jarraiki 2.383.825 m2 antolatuko dituzte, honela banatuta: 2.096.308 m2, AHTaren geltoki berriaren inguruan (Mendebaldeko Ingurubidearen eta Arostegi Hiribidearen artean); eta 287.517 m2, gaur egungo geltokiak eta trenbide begiztak okupatzen duten eremuan (San Jorge eta Buztintxuri auzoen artean). 
Aurreikuspenen arabera, geltoki berriaren inguruan 7.005 etxebizitza eraikiko dituzte (Donejakue Bidea egoitza parkean), eta baita ekonomia, merkataritza, zerbitzu eta teknologia eremuak ere. San Jorge-Buztintxuri inguruan, berriz, 1.125 etxebizitza eraikitzea aurreikusten dute. 

Esku-hartze osoari dagokion inbertsioa 457.472.320 eurokoa izanen dela aurreikusten, honela banatuta: 347.472.320 euro, hirigintza esku-hartzeetarako; eta 110 milioi euro, Iruñeko Eskualdeko trenbide sistemarako. 

